
 

 

ᐅᑭᐅᖅᑕᖅᑐᒥ ᐊᕕᒃᓯᒪᓂᐅᔪᑦ ᐊᑎᓕᐅᕆᕗᑦ ᑎᑎᕋᖅᓯᒪᔪᓂᒃ ᑐᑭᓯᐅᒪᖃᑦᑕᐅᑎᓂᕐᒧᑦ ᕿᓂᒃᑲᓐᓂᕈᒪᓂᕆᔭᐅᔪᒧᑦ 
ᓯᓚᑦᑐᖅᓴᕐᕕᒡᔪᐊᒃᓴᐅᑉ ᐃᔾᔪᐊᐸᓗᒍᓐᓇᕋᔭᖅᑕᖏᓐᓂᒃ 

ᔭᓗᓇᐃᕝ (ᕿᑎᖅᑰᑦ, ᔫᓂ 30, 2011)—ᒥᓂᔅᑕᐃᑦ ᑲᒪᒋᔭᒃᓴᖃᖅᑎᑕᐅᔪᑦ ᐃᓕᓐᓂᐊᕐᓂᓕᕆᓂᕐᒧᑦ ᑲᓇᑕᒥᐅᑦ ᐱᖓᓱᓄᑦ 
ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᖏᓐᓄᑦ ᐊᑎᓕᐅᕆᓚᐅᖅᑐᑦ ᑎᑎᕋᖅᓯᒪᔪᓂᒃ ᑐᑭᓯᐅᒪᖃᑦᑕᐅᑎᓂᕐᒧᑦ (MOU-ᖑᓂᕋᖅᑕᐅᒋᓪᓗᓂ) 
ᐅᓪᓗᒥ ᓇᓗᓇᐃᖅᓯᔪᒪᓪᓗᑎᒃ ᑕᒪᒃᑭᖅᖢᑎᒃ ᐃᓱᒪᒋᔭᖃᖅᓯᒪᓂᕐᒥᓄᑦ ᑐᕌᕆᔭᖃᕐᓂᕐᒥᓄᓪᓗ ᕿᓂᕐᓂᕐᒥᒃ ᐊᑐᖅᑕᐅᔪᓐᓇᕋᔭᖅᑐᓂᒃ 
ᓯᓚᑦᑐᖅᓴᕐᕕᒡᔪᐊᒃᓴᒥᒃ ᐋᖅᑭᒃᓱᐃᔪᖃᖅᐸᓪᓕᐊᓇᔭᖅᑎᓪᓗᒍ ᑲᓇᑕᒥᐅᑦ ᐅᑭᐅᖅᑕᖅᑐᖓᓂ. 
 
ᒐᕙᒪᒋᔭᐅᔪᑦ ᔫᑳᓐᒥᐅᓄᑦ, ᓄᓇᑦᑎᐊᒥᐅᓄᑦ ᓄᓇᕗᒻᒥᐅᓄᓪᓗ ᐱᓕᕆᐊᖃᒻᒪᕆᒍᒪᕙᒃᐳᑦ ᐱᑎᑦᑎᕙᒡᓗᑎᒃ ᐃᑲᔪᖅᑐᐃᕙᒡᓗᑎᒡᓗ 
ᐊᑕᐅᓰᓐᓇᒃᑰᖅᑐᓂᒃ, ᐊᑐᖅᑕᐅᑦᑎᐊᕈᓐᓇᖅᑐᓂᒃ, ᐱᐅᔪᓂᒃ ᐃᓕᓐᓂᐊᕐᕕᓪᓚᑦᑖᓂ ᐃᓕᓐᓂᐊᓚᐅᕐᓗᓂ ᐃᓕᓐᓂᐊᕐᓂᕐᒧᑦ 
ᐱᕕᒃᓴᐅᓕᖅᐸᒃᑐᓂᒃ ᑕᒪᐃᓐᓄᑦ ᐅᑭᐅᖅᑕᖅᑐᒥᐅᑕᓕᒫᓄᑦ, ᐃᓕᓴᖅᓯᓗᑎᒡᓗ ᐱᒻᒪᕆᐊᓘᓂᖓᓂᒃ ᒪᓂᒪᑎᑦᑎᓂᐊᕐᓗᓂ 
ᐃᓕᓐᓂᐊᖅᐸᓪᓕᐊᓂᕐᒧᑦ ᐃᓂᒋᔭᐅᓇᔭᖅᑐᒥᒃ ᐃᓚᖃᕐᓗᓂ ᓇᓕᒧᒃᓱᖅᑎᑦᑎᓂᕐᒥᒃ ᐃᓕᓐᓂᐊᕐᓂᕐᒧᑦ ᐃᓕᖅᑯᓯᑐᖃᖅᑎᒍᓪᓗ 
ᐃᓅᓯᕆᔭᐅᕙᒃᑐᓂᒃ ᐱᓇᔪᒃᑕᐅᕙᒃᑐᓂᒡᓗ. 
 
“ᐊᑎᓕᐅᖅᓯᓂᖅ ᑖᔅᓱᒥᖓ MOU-ᒥᒃ ᐱᒋᐊᕐᕕᐅᕗᖅ ᒐᕙᒪᑦᑕ ᐊᒥᖅᑳᕈᑎᒋᓯᒪᓪᓗᓂᔾᔪᒃ ᑐᕌᕆᔪᒪᓯᒪᔭᖓᓂᒃ ᓯᓚᑦᑐᖅᓴᕐᕕᒡᔪᐊᒥᒃ 
ᐋᖅᑭᒃᓱᐃᕙᓪᓕᐊᔪᒪᓇᔭᕐᓂᕐᒥᒃ ᑲᓇᑕᒥᐅᑦ ᐅᑭᐅᖅᑕᖅᑐᖓᓂ ᐱᑕᖃᓕᖅᑎᓪᓚᑦᑖᕈᒪᓪᓗᒍ,” ᑕᐃᒪᓐᓇ ᒪᓕᒐᓕᐅᖅᑎᕐᔪᐊᖅ ᔮᒃᓴᓐ 
ᔮᕗᑎ ᐅᖃᓚᐅᖅᑐᖅ, ᒥᓂᔅᑕᕆᔭᐅᓪᓗᓂ ᐃᓕᓐᓂᐊᕐᓂᓕᕆᓂᕐᒧᑦ, ᐃᓕᖅᑯᓯᑐᖃᕆᔭᐅᔪᓄᑦ ᐃᖅᑲᓇᐃᔭᖅᑐᖃᖅᐸᖕᓂᖓᓄᓪᓗ 
ᒐᕙᒪᒋᔭᐅᔪᒧᑦ ᓄᓇᑦᑎᐊᒥᐅᓄᑦ. “ᓯᓚᑦᑐᖅᓴᕐᕕᒡᔪᐊᒥᒃ ᐱᕙᓪᓕᐊᑎᑦᑎᓂᖅ ᐱᓕᕆᐊᒃᓴᐅᓕᕋᔭᕆᕗᖅ ᐊᓯᔾᔨᖅᐸᓪᓕᐊᓂᖏᓐᓂ 
ᐃᓕᓐᓂᐊᕐᕕᖕᓂ ᐃᓕᓐᓂᐊᕌᓪᓚᓚᐅᕐᓗᓂ ᐃᓂᒋᑎᖃᑦᑕᓕᕋᔭᕐᒥᔭᑦᑎᓐᓄᑦ ᐅᑭᐅᖅᑕᖅᑐᒥ. ᐊᖏᒡᓕᒋᐊᖅᓯᒪᔪᑦ ᓯᓚᑦᑐᖅᓴᕐᕕᒡᔪᐊᒧᑦ 
ᐱᓕᕆᐊᒃᓴᕆᑎᑕᐅᕙᒃᑐᑦ ᐃᑲᔪᖅᑐᒻᒪᕆᐅᓇᔭᖅᐳᑦ ᐃᓕᓐᓂᐊᕐᓂᓕᕆᓂᕐᒧᑦ ᖃᐅᔨᒪᓂᕆᔭᐅᔪᓄᓪᓗ ᐱᕙᓪᓕᐊᑎᑦᑎᓂᕐᒧᑦ 
ᐅᑭᐅᖅᑕᖅᑐᒥᐅᓂᒃ ᐱᑎᑉᐸᒡᓗᒋᑦ ᐱᐅᔪᒻᒪᕆᖕᓂᑦ ᐃᓕᓐᓂᐊᕐᕕᓪᓚᑦᑖᓂᒃ ᐃᓕᓐᓂᐊᕌᓪᓚᓚᐅᕐᓗᑎᒃ ᐃᓕᓐᓂᐊᒃᑲᓐᓂᕋᔭᕐᓂᕐᒥᒃ 
ᐊᖏᕐᕋᕆᔭᖏᑕ ᖃᓂᒋᔮᓂ, ᑕᐃᒪᐃᓐᓂᖓᓄᓪᓗ ᐃᓚᒌᓂᑦ ᓄᓇᓕᖕᒥᐅᓂᓪᓗ ᐃᑲᔪᖅᑐᖅᑕᐅᕙᖕᓃᑦ 
ᒪᓂᒪᓂᖅᓴᐅᖃᑦᑕᕋᔭᖅᑎᓪᓗᒋᑦ.” 
 
“ᐱᔪᒃᓯᔪᒻᒪᕆᐅᓕᖅᐳᒍᑦ ᕿᓂᕐᓂᕐᒥᒃ ᓯᓚᑦᑐᖅᓴᕐᕕᒡᔪᐊᓂᒃ ᐃᔾᔪᐊᕈᓐᓇᕋᔭᖅᑕᖅᑎᓐᓂᒃ ᓯᕗᒻᒧᐊᖅᑎᒃᑲᓐᓂᕐᓗᒋᓪᓗ 
ᐃᓕᓐᓂᐊᕐᕕᓪᓚᑦᑖᓂ ᐃᓕᓐᓂᐊᓚᐅᕐᓗᓂ ᐊᔪᙱᓐᓂᕆᔭᐅᓕᕋᔭᖅᑐᓂᒃ ᑲᓇᑕᒥᐅᑦ ᐅᑭᐅᖅᑕᖅᑐᖓᓂ,” ᑕᐃᒪᓐᓇ ᒪᓕᒐᓕᐅᖅᑎ 
ᐹᑐᕆᒃ ᕉᐳᓪ, ᔫᑳᓐᒥᐅᑦ ᐃᓕᓐᓂᐊᕐᓂᓕᕆᓂᕐᒧᑦ ᒥᓂᔅᑕᕆᔭᖓᑦ ᐅᖃᓚᐅᖅᑐᖅ. “ᑖᒃᑯᐊ ᑎᑎᕋᖅᓯᒪᔪᑦ ᑐᑭᓯᐅᒪᖃᑦᑕᐅᑎᓂᕐᒧᑦ 
ᐱᓕᕆᓪᓚᕆᒍᒪᓂᐅᕗᑦ ᑖᒃᑯᓄᖓ ᐱᖓᓱᓄᑦ ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᑦᑎᓐᓄᑦ ᐱᕙᓪᓕᐊᑎᑦᑎᒃᑲᓐᓂᕈᒪᓪᓗᓂ 
ᐊᑐᖅᑕᐅᑦᑎᐊᕈᓐᓇᖅᑐᓂᒃ, ᐱᐅᔪᓂᒃ ᐃᓕᓐᓂᐊᕐᕕᓪᓚᑦᑖᓂ ᐃᓕᓐᓂᐊᕌᓪᓚᓚᐅᕐᓗᓂ ᐱᕕᒃᓴᐅᓕᒃᑲᓐᓂᕈᓐᓇᖅᑐᓂ 
ᐅᑭᐅᖅᑕᖅᑐᒥᐅᓄᑦ ᐃᓕᓐᓂᐊᖅᑎᓄᑦ.” 

“ᖃᐅᔨᒪᔪᒍᑦ ᒪᒃᑯᒃᑐᖁᑎᕗᑦ ᐱᓪᓗᐊᑕᐅᓂᖏᓐᓂᒃ ᐋᖅᑭᒃᓱᐃᕙᓪᓕᐊᔪᒫᖅᖢᑎᒃ ᓯᕗᓂᒃᓴᑦᑎᓐᓂᒃ, ᐃᑲᔪᕈᒪᓪᓗᑎᒍᓪᓗ 
ᐊᔪᙱᓐᓂᕆᔭᒥᓂᒃ ᐱᔪᓐᓇᕐᓂᕆᔭᒥᓂᒡᓗ ᐊᔪᕈᓐᓃᖅᐹᓪᓕᖁᓪᓗᒋᑦ ᑕᒪᒃᑯᐊᓗ ᐱᔭᐅᔭᕆᐊᖃᖅᐸᒃᖢᑎᒃ ᓯᕗᓕᖅᑎᐅᓂᕐᒧᑦ 
ᐱᓕᕆᐊᖃᕈᒪᒍᑎᒃ ᑕᒫᓂ ᓄᓇᑦᑎᓐᓂ ,” ᑕᐃᒪᓐᓇ ᓯᕗᓕᖅᑎ ᐄᕙ ᐋᕆᐊᒃ ᐅᖃᓚᐅᖅᑐᖅ, ᓄᓇᕗᒻᒥᐅᓄᑦ ᒥᓂᔅᑕᕆᔭᐅᓪᓗᓂ 
ᐃᓕᓐᓂᐊᕐᓂᓕᕆᓂᕐᒧᑦ. “ᐱᐅᔪᒻᒪᕆᖕᒥᒃ ᐃᓕᓐᓂᐊᕐᓂᕐᒧᑦ ᐃᓂᖃᖅᓂᖅ ᑲᔪᓯᑎᑦᑏᓐᓇᕐᓗᓂᓗ ᓇᓕᒧᒃᓱᖅᑎᑦᑎᓂᕐᒥᒃ 
ᐃᓕᓐᓂᐊᖅᐸᓪᓕᐊᓂᕐᒧᑦ ᐱᐅᔪᒥᒃ ᐃᓕᖅᑯᓯᑐᖃᕆᔭᐅᔪᓄᓪᓗ, ᐊᓐᓂᕆᔭᐅᔪᓄᑦ ᐃᓅᓯᕆᔭᐅᕙᒃᑐᓄᓪᓗ 
ᐅᑭᐅᖅᑕᖅᑐᒥᐅᑕᖁᑎᑦᑎᓐᓄᑦ ᐃᓕᓐᓂᐊᖅᑎᓄᑦ ᐱᕕᖃᖅᑎᑦᑎᓂᐊᖅᑐᖅ ᐃᑲᔪᖅᑐᖅᑕᐅᓂᖏᓐᓂᒃ ᑕᒪᓐᓇᓗ ᐱᔭᕆᐊᖃᖅᐸᒃᖢᒍ 
ᑲᔪᓯᑎᑦᑎᔪᒪᒍᑎᒃ ᑲᔪᓯᑎᑦᑎᑦᑎᐊᕐᓂᕐᒥᒃ.”   

 “ᑕᒪᓐᓇ ᑕᕝᕙ ᐃᓚᒋᕙᐅᒃ ᑲᔪᓯᐊᖏᓐᓇᖅᑑᑉ ᐱᓕᕆᒻᒪᕆᒍᒪᓂᕆᔭᑦᑎᓐᓄᑦ ᓄᓇᕗᒻᒥᐅᓄᑦ ᐊᖏᒡᓕᒋᐊᖅᑎᑦᑎᔪᒪᓪᓗᑕ 
ᐃᓕᓐᓂᐊᕐᕕᓪᓚᑦᑖᓂ ᐃᓕᓐᓂᐊᕌᓪᓚᓚᐅᕐᓗᓂ ᐱᕕᒃᓴᐅᓕᖅᐸᒃᑐᓄᑦ ᑕᒪᐃᑎᒍᑦ ᐃᖅᑲᓇᐃᔭᖅᑎᐅᓛᕐᓂᕐᒧᑦ ᐱᓕᕆᐊᖑᕙᒃᑐᓄᑦ 
ᐊᔪᕈᓐᓃᖅᓴᖅᑎᑕᐅᓂᕐᒥᑦ ᐃᖅᑲᓇᐃᔭᖅᑎᐅᓂᐊᕐᓂᕐᒧᑦ ᐱᓕᕆᔨᒻᒪᕆᐅᓗᓂ ᐃᓕᑉᐸᓪᓕᐊᓇᔭᕐᓂᕐᒧᑦ,” ᑕᐃᒪᓐᓇ ᒪᓕᒐᓕᐅᖅᑎ 



ᑖᓂᐅᓪ ᓯᐅᑦᓴᒃ ᐅᖃᓚᐅᖅᑐᖅ, ᒥᓂᔅᑕᕆᔭᐅᓪᓗᓂᓗ ᓄᓇᕗᒻᒥᐅᓂ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᖕᓄᑦ. 
 
ᑕᒪᓐᓇ ᐱᓕᕆᐊᒃᓴᖅ ᐱᓕᕆᐊᕆᔪᒪᓪᓗᒍ, ᑖᒃᑯᐊ ᐱᖓᓱᒃ ᒐᕙᒪᒋᔭᐅᔪᑦ ᐋᖅᑭᒃᓯᒪᓕᖅᑎᑦᑎᓂᐊᖅᑐᑦ ᐱᖓᓲᓕᖅᑲᖓᓪᓗᓂ-
ᐊᕕᒃᓯᒪᓂᐅᔪᓄᑦ ᑲᑎᒪᔨᕋᓛᖑᓇᔭᖅᑐᓂᒃ ᐋᖅᑭᒃᓱᐃᖁᓗᒋ ᐊᑐᖅᑕᐅᖔᕈᓐᓇᖅᑐᓂᒃ ᖃᓄᖅ ᓯᕗᒻᒧᐊᖅᐸᓪᓕᐊᔪᖃᕋᔭᕐᒪᖔᑦ 
ᓯᓚᑦᑐᖅᓴᕐᕕᒡᔪᐊᒥᒃ ᐱᕙᓪᓕᐊᑎᑦᑎᓂᐊᕐᓗᓂ ᑲᓇᑕᒥᐅᑦ ᐅᑭᐅᖅᑕᖅᑐᖓᓂ. ᑖᒃᑯᐊ ᑲᑎᒪᔨᕋᓛᑦ ᐱᓕᕆᖃᑎᒌᕐᓂᐊᖅᑐᑦ 
ᓯᕗᒻᒧᐊᖅᐸᓪᓕᐊᑎᑦᑐᒪᓪᓗᒋᑦ ᐅᖃᖃᑎᒌᖕᓂᕆᔭᐅᔪᑦ ᑲᓇᑕᒥᐅᑦ ᒐᕙᒪᖓᓄᑦ ᓴᖅᑭᑎᓕᖅᐸᒃᑕᖏᓐᓄᑦ ᐱᕚᓪᓕᕈᑕᐅᖁᓪᓗᒋᑦ 
ᐃᑲᔪᖅᑐᐃᔪᒪᓪᓗᑎᒃ ᓯᓚᑦᑐᕐᓴᕐᕕᒡᔪᐊᒥᒃ ᐱᕙᓪᓕᐊᑎᑦᑎᓇᔭᕐᓂᕐᒥᒃ ᑲᓇᑕᒥᐅᑦ ᐅᑭᐅᖅᑕᖅᑐᖓᓂ. 
 
ᑖᒃᑯᐊ ᑲᑎᒪᔨᕋᓛᑦ ᐃᓚᖃᕐᓂᐊᖅᑐᑦ ᒪᕐᕉᖕᓂᒃ ᑭᒡᒐᖅᑐᐃᔩᖕᓂᒃ ᑕᒪᐃᓐᓂᑦ ᐊᑐᓂᑦ ᐊᕕᒃᓯᒪᓂᐅᔪᓂ ᒐᕙᒪᒋᔭᐅᔪᓂᑦ 
ᑎᓕᔭᐅᓯᒪᔪᒥᒡᓗ ᑲᑎᒪᑎᑦᑎᔨᒋᔭᐅᓂᐊᖅᑐᒥᒃ. ᐃᓚᐅᓇᔭᕐᓂᖏᑦ ᐱᖃᖃᑕᐅᒃᑲᓐᓂᖅᑐᑦ ᐃᓱᒪᒃᓴᖅᓯᐅᕈᑎᒋᔭᐅᒋᕗᖅᑕᐅᖅ. ᑖᒃᑯᐊ 
ᑲᑎᒪᔨᕋᓛᑦ ᓴᖅᑭᑎᑦᑎᓂᐊᖅᑐᑦ ᐅᖃᖃᑎᒌᖕᓂᕐᒧᑦ ᐊᑐᖅᑕᐅᖔᕈᓐᓇᖅᑐᓄᓪᓗ ᑎᑎᕋᖅᓯᒪᔪᓂᒃ ᑕᒪᑐᒪᓂ ᐊᐅᔭᒥ ᒥᓂᔅᑕᐃᑦ 
ᐃᓱᒪᒃᓴᖅᓯᐅᕈᑎᒋᓂᐊᖅᑕᖏᓐᓂᒃ. 
 
ᑐᓴᖅᑕᖃᒃᑲᓐᓂᕈᒪᒍᕕᑦ, ᐅᑯᐊ ᓇᓕᐊᑐᐃᓐᓇᖅ ᖃᐅᔨᒋᐊᕐᕕᒋᔪᓐᓇᖅᑕᑎᑦ: 

ᐋᔅᓕ ᒍᕇᓐ     ᐅᐃᓐᑎ ᕼᐋᓗᓂᓐ 
ᑭᒃᑯᑐᐃᓐᓇᓄᑦ ᐱᓕᕆᕝᕕᖃᖅᐸᖕᓂᕐᒧᑦ ᐱᓕᕆᔨ  ᑐᓴᐅᒪᑎᑦᑎᓂᕐᒧᑦ ᐊᐅᓚᑦᑎᔨ 
ᐃᓕᓐᓂᐊᕐᓂᓕᕆᓂᕐᒧᑦ, ᐃᓕᖅᑯᓯᑐᖃᕐᓄᑦ ᐃᖅᑲᓇᐃᔭᕐᓂᕐᒧᓪᓗ ᐃᓕᓐᓂᐊᕐᓂᓕᕆᔨᒃᑯᑦ 
ᓄᓇᑦᑎᐊᒥᐅᑦ ᒐᕙᒪᖓᑦ    ᓄᓇᕗᑦ ᒐᕙᒪᖓ 
ᐅᖄᓚᐅᑖ: (867) 920-3059   ᐅᖄᓚᐅᑖ: (867) 975-5624 
ᖃᕆᑕᐅᔭᒃᑯᑦ: ashley_green@gov.nt.ca   ᖃᕆᑕᐅᔭᒃᑯᑦ: whalonen@gov.nu.ca 

ᑯᕆᔅ ᒫᑎᓐ     ᔭᐃᒥ ᐱᐅᓪ 
ᑐᓴᐅᒪᑎᑦᑎᓂᕐᒧᑦ ᐱᓕᕆᔨ    ᑭᒃᑯᑐᐃᓐᓇᓂᒃ ᐱᓕᕆᖃᑎᖃᖅᐸᖕᓂᕐᒧᑦ ᐱᓕᕆᔨ 
ᐃᓕᓐᓂᐊᕐᓂᓕᕆᔨᒃᑯᑦ    ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ 
ᔫᑳᓐ ᒐᕙᒪᖓ     ᓄᓇᕗᑦ ᒐᕙᒪᖓ 
ᐅᖄᓚᐅᑖ: (867) 456-6789   ᐅᖄᓚᐅᑖ: (867) 857-8625 
ᖃᕆᑕᐅᔭᒃᑯᑦ: chris.madden@gov.yk.ca  ᖃᕆᑕᐅᔭᒃᑯᑦ: jamie.bell@arcticcollege.ca  

 


